
Ορ. φεῦ·  
 οὐκ ἔστ᾽ ἀκριβὲς οὐδὲν εἰς εὐανδρίαν·  
 ἔχουσι γὰρ ταραγµὸν αἱ φύσεις βροτῶν.  
 ἤδη γὰρ εἶδον ἄνδρα γενναίου πατρὸς  
 τὸ µηδὲν ὄντα, χρηστὰ δ᾽ ἐκ κακῶν τέκνα,     370  
 λιµόν τ᾽ ἐν ἀνδρὸς πλουσίου φρονήµατι,  
 γνώµην δὲ µεγάλην ἐν πένητι σώµατι. 
 [πῶς οὖν τις αὐτὰ διαλαβὼν ὀρθῶς κρινεῖ;  
 πλούτωι; πονηρῶι τἄρα χρήσεται κριτῆι.  
 ἢ τοῖς ἔχουσι µηδέν; ἀλλ᾽ ἔχει νόσον      375 
 πενία, διδάσκει δ᾽ ἄνδρα τῆι χρείαι κακόν.  
 ἀλλ᾽ εἰς ὅπλ᾽ ἐλθών; τίς δὲ πρὸς λόγχην βλέπων  
 µάρτυς γένοιτ᾽ ἂν ὅστις ἐστὶν ἁγαθός;  
 κράτιστον εἰκῆι ταῦτ᾽ ἐᾶν ἀφειµένα.]  
 οὗτος γὰρ ἁνὴρ οὔτ᾽ ἐν Ἀργείοις µέγας      380 
 οὔτ᾽ αὖ δοκήσει δωµάτων ὠγκωµένος,  
 ἐν τοῖς δὲ πολλοῖς ὤν, ἄριστος ηὑρέθη.  
 οὐ µὴ ἀφρονήσεθ᾽, οἳ κενῶν δοξασµάτων  
 πλήρεις πλανᾶσθε, τῆι δ᾽ ὁµιλίαι βροτῶν  
 κρινεῖτε καὶ τοῖς ἤθεσιν τοὺς εὐγενεῖς;     385 
 [οἱ γὰρ τοιοῦτοι τὰς πόλεις οἰκοῦσιν εὖ  
 καὶ δώµαθ᾽· αἱ δὲ σάρκες αἱ κεναὶ φρενῶν  
 ἀγάλµατ᾽ ἀγορᾶς εἰσιν. οὐδὲ γὰρ δόρυ  
 µᾶλλον βραχίων σθεναρὸς ἀσθενοῦς µένει·  
 ἐν τῆι φύσει δὲ τοῦτο κἀν εὐψυχίαι.]      390 
 ἀλλ᾽ ἄξιος γὰρ ὅ τε παρὼν ὅ τ᾽ οὐ παρὼν 
 Ἀγαµέµνονος παῖς, οὗπερ οὕνεχ᾽ ἥκοµεν,  
 δεξώµεθ᾽ οἴκων καταλύσεις. χωρεῖν χρεών,  
 δµῶες, δόµων τῶνδ᾽ ἐντός. ὡς ἐµοὶ πένης  
 εἴη πρόθυµος πλουσίου µᾶλλον ξένος.        395 
 αἰνῶ µὲν οὖν τοῦδ᾽ ἀνδρὸς ἐσδοχὰς δόµων,  
 ἐβουλόµην δ᾽ ἂν εἰ κασίγνητός µε σὸς  
 ἐς εὐτυχοῦντας ἦγεν εὐτυχῶν δόµους.  
 ἴσως δ᾽ ἂν ἔλθοι· Λοξίου γὰρ ἔµπεδοι  
 χρησµοί, βροτῶν δὲ µαντικὴν χαίρειν ἐῶ.     400 


